
JON TORNER

Nafarroako Gobernuak
Jorge Oteiza Museo Fundazioara 1'6 milioi
euro bideratzea erabaki du. Diru kopuru horren
helburua fundazioaren gastuen finantziazioan
eta elkartearen ekimenetan laguntzea da.
Nafarroako Gobernuaren hitzetan, Jorge Otei-
za Museo Fundazioa Nafarroako kulturaren zati
garrantzitsua da.

Juanjo Mena Bilboko Orkestra Sin-
fonikoko zuzendari artistikoak kargua utziko du
ekainean. 1999an hartu zuen orkestraren
zuzendaritza eta azaldu duenez, �garai zailak
ziren Eusko Jaurlaritzak BOSen arduradun iza-
teari utzi ziolako. Gainera lan baldintzak oso
txarrak ziren eta langileek greba ugari egin
zituzten�. Dioenez �urte zoragarriak� izan dira,
baina �gogorrak eta oso zailak� ere izan direla
nabarmendu du.

Eva Lopez eta Mamen Arruti pinto-
reen koadroak eta Cristina Guerrero artistaren
Antzekotasunak saileko diptikoak izango dira
ikusgai Donostiako Kutxa Boulevard Aretoetan,
martxoaren 2ra bitartean. Lopezen erakuske-
tak (ezkerrekoa bere obretako bat da) Piezak
eta klabeak du izena eta Arrutirenak (eskuine-
koa) Natura nire Ingurunean.

Jesus Lizaso eskultore bizkaitarrak
jaso du Faustino Orbegozo Eizaguirre Fundazioa-
ren Humanitateen eta Artearen Institutuak Arte
Plastikoen arloko ikerketarengatik ematen duen
Urrezko Domina.

Ibon Egaña eta Iratxe Retolaza filolo-
goek azken hamar urteotan euskal literatura-
ren inguruan idatzi diren iritzi artikuluak azter-
tuko dituzte. Proiektuak X. Santiago Onaindia
beka lortu du eta hamabi hilabeteko epea izan-
go dute hura gauzatzeko.

Kiss eta Judas Priest batetik; REM,
Lenny Kravitz eta The Police bestetik

Ekainaren 20an eta
21ean heavy metala-
ren jaialdi berria egin-
go da Bilbon: Kobeta-
sonik. Tximaluzeen
gozamenerako, bi talde
klasiko izango dira
eszenatokian, Judas
Priest eta Kiss (argaz-
kian) beteranoak. Gai-
nera, egun bakoitzean

beste zortzi talde arituko dira. Antolatzaileek adierazi dutenez,
momentuz Kobetasonik aurten bakarrik antolatuko dute eta duen
arrakastaren arabera edizio gehiago antolatu edo ez erabakiko
dute. Bi aste beranduago, uztailaren 4tik 6ra, Bilbao BBK Live
jaialdia egingo da. Besteak beste. REM, Lenny Kravitz eta The
Police taldeek eskainiko dituzte kontzertuak.
Interneten: www.kobetasonik.com eta www.bilbaobbklive.com.

Joxe Mari Karrere ipuin konta-
lariak El Diario Vascon: «Konta-
ketan gauza kuriosoa gertatzen
da. Behin eta berriro esaten da
zein garrantzitsua den haurren-
tzat ipuinak entzutea, ahozko-
tasuna lantzea eta hori guztia,
baina kontalaritzak, benetan
baliagarria izateko, baldintza
batzuk behar ditu, eta horiek
betetzen ez badira, zertarako
diskurtsoak? Guk saioak ondo
antolatzea nahi dugu, ez gure-
tzat bakarrik baizik eta, batez
ere, etorriko denarentzat.
Antolatzaileak horren kon-
tzientzia hartu behar du».

Xabier Etxaniz Erlek Berrian:
«Liburu gutxitan agertzen dira
gure gizartean dauden inmi-

granteak, familia motak, sexua
ulertzeko eta bizitzeko modu
ezberdinak... Oso atzerakoiak
gara oraindik. Azken 30 edo 40
urteetan asko aldatu da gure
gizartea, baina oro har hori ez
da euskal literaturan islatzen».

Gaizka Isunza Audience taldeko
kideak Aldaketa Hamasei aldizka-
rian: «Kontzertu bat emateko
irizpide nagusia gure kontzer-
tuarekiko benetako interesa
agertzea da. (...) Talde batek
kontutan izan behar du, beraz,
promotoreak zein intentzio
duen, hau da, ondo promozio-
natuko zaituen, irratiak zutaz
hitz egingo duen, herri aldizka-
riaren agendan iragarriko zaituz-
ten, kartelak jarriko dituen...».

40 film proiektatuko dituzte
Gasteizko Zinemastean
GASTEIZKO Krea adierazpen garaikideko zentroak antolatutako
Zinemastea zikloa hilaren 25etik martxoaren 1a bitartean egingo da .
Orotara 40 film labur eta luze baino gehiago proiektatuko dituzte
Vital Kutxa fundazioaren aretoan, eta saioaren amaieran ikusleek
film horien zuzendariekin hitz egiteko aukera izango dute. Halaber,
ikusleek erabakiko dute film onenen sariak zein lanek jasoko dituz-
ten. Zinemastea zikloan euskal zinemagile gazteen filmak izango dira
protagonista. Informazio gehiago: www.kreared.com.

No acepto!!! 1980-1990: Diez años de hardcore, punk, ira
y caos. Musica Autonoma eta Producciones Zambombo.
Zuzendariak: Jose A. Alfonso eta Alberto Bocos.
DVD bikoitza. 4h 30�.

Normaltasuna irauli zuen
belaunaldi mitikoa (nahi ala ez)

�Ez ezazue iragana mitifikatu. Ez izan
kamaleoiak eta ez saiatu 80ko punkiak
imitatzen. 2000ko hamarkadan zaude-
te, errealitatea desberdina da. Ederra
izan zen, horretan sinesten jarraitzen
dut; normaltasunaren kontra borrokatu
genuen. Baina latza da 40 urte izatea
eta bakarrik sentitzea. Eta pentsatzea:
�Non daude guztiak?� Baina bai, garai
hark markatu egin gintuen�. Santi Ric
Zaragozako (Espainia) Drogas Guais
musika taldeko kideak No acepto!!!
DVDaren hasieran gaur egungo gazteei
zuzendutako mezuaren pasarteak dira horiek. Bat datoz berare-
kin dokumental mamitsu honetan azaltzen diren beste musikari
asko ere. Punk mugimenduak alde txarrak izan zituela diote,
baina duela hogei urteko pasadizoak irribarrez gogoratzen
dituzte ia denek, eta nabari da garai zalapartatsu horretako pro-
tagonista izateak barrenak astintzen dizkiela oraindik.

Urte nahasi bezain kreatiboak izan ziren, bai Euskal Herrian,
baita Espainiako Estatuko beste leku batzuetan ere. Horren isla da
lau ordu baino gehiago irauten duen DVD bikoitz eder hau. Punk
(eta hardcore) mugimenduaren ordezkari ugariren lekukokatsu-
nak bildu dituzte Jose A. Alfonso eta Alberto Bocosek. Tartean
daude, besteak beste, Evaristo (La Polla Records), Boliche (Sub-
terranean Kids), Xabi (Basura), Javi Sayés (Basati Diskak), Txerra
eta Yul (RIP), Drake (Bap!), Ritxi (Oihuka) Fernando (l�Odi social),
Loles (Vulpess), Fermin Muguruza (Kortatu), Arturo eta Gonzalo
(La Perrera, NCC), Klaus (Vómito)...

Elkarrizketetan zuzeneko kontzertuak dituzte hizpide, Arrasate-
Oñati inguruko, Errenteria aldeko eta Bizkaiko zonalde batzuetako
giroa, parranda basatiak, ezagututako (eta bidean galdutako) lagu-
nak, elkarren arteko harremanak, egoera sozio-politikoa, gaztetxeak,

fanzineak, irrati libreak... Irudi hutsetik hara-
go  zihoan ideologiaren ikurrak. Kontzertueta-
ko imajinak ere bildu dituzte DVDan. Aurrera-
go aipatutako taldeez gain, han daude
erreferentzia izan diren beste batzuk, Cicatriz,
Odio, Tijuana in Blue eta Eskorbuto, adibidez.
Grabazioak ez dira kalitate oso onekoak,
baina garai hartako giro sutsuaren ispilu fide-
lak dira. Ispilu horri begiratzen diote oraindik
gazte askok, mitifikatzerik nahi ez duten
�mito� horien energiak kutsatuta.


